


Мець бы жыццё бессмяротнае мне,

Мець бы вечныя свежыя сілы;

Я аддаў бы усё старане,

Старане сваёй роднай і мілай!



На кускі, на крупінкі, як пыл,

З кожным днём я б па ёй разлятаўся

І часціны нязмераных сіл

Ў кожным месцы даваць бы стараўся.



А дзе трэба было б заплаціць

Дзеля шчасця народа сабою,

Я хутчэй пастараўся б там быць

І сваёй адкупіцца душою...



І так з году ў год, да тых дзён,

Па кусочку б ў ахвяру я клаўся,

Пакуль цяжкае долі праклён

З стараною маёю расстаўся.



Каб жыццё бессмяротнае мець,

Каб мне вечную свежую сілу,

Я аддаў бы усё старане,

Старане сваёй роднай і мілай!

